MƏDİNƏ   GÜLGÜN   
KÖRPƏLƏRİN TƏBƏSSÜMÜ  
Təmiz olur saf su kimi,

Şirin olur duygu kimi,

Tükənməzdir arzu kimi

Körpələrin təbəssümü.

Dodaq-dodaq, ev-ev gəzər,

Eli bəzər, yurdu bəzər.

Qəlb açan zəmiyə bənzər

Körpələrin təbəssümü.

Gah xumar, gah yuxuludur,

Təzə nəgməylə doludur.

Qaranquş tək uğurludur
Körpələrin təbəssümü.

Bir ömürdür, bir həyatdır,

Hər qəhqəhə, nəqəratdır.

Bir dünya, bir kainatdır

Körpələrin təbəssümü.

Günəş səpsin torpağa zər,

Mahnılarla dolsun səhər.

Qanadlansın şəhər-şəhər

Körpələrin təbəssümü.

Sülh istəyir, göy də, yer də.

İnsanlar da, fəsillər də.

Çevrilməsin qəmə, dərdə

Körpələrin təbəssümü.

Hər an təzə-tər görünsün,

Şəfəqlərdən tül bürünsün.

Bir müqəddəs anda dönsün

Körpələrin təbəssümü.

Ömrümüzün növrağıdır,

Evimizin çırağıdır.

Arzumuzun sorağıdır

Körpələrin təbəssümü.

     VƏTƏNİM  MƏNİM  

Arxam, köməyimdir, şadlıq dünyamdır,

Qolum, qanadımdır Vətənim mənim.

Şirin xatirəmdir, şirin röyamdır.

Müqəddəs andımdır Vətənim mənim.

Nənəmin, anamın anasıdır o,

Nəğməmin ən böyük mənasıdır o.

Günəşdir, həmişə yanasıdır o,

Nurlu həyatımdır Vətənim mənim.

Xəzərtək coşqundur, Göygöltək  qəşəng

Dağları, düzləri, çölləri rəng-rəng.

Mən ona gərəyəm, o mənə gərək

Arzum, muradımdır Vətənim mənim.

Yollarda Vaqifin izi qalıbdır,

Baba ocağının közü qalıbdır.

Nə qədər şairin sözü qalıbdır,

Qoşmam, bayatımdır Vətənim mənim.

Ulduzlar yaşlıdır əcdadım, əslim,

Koroğlu nəfəslim, Nəbi nəfəslim.

Qobustan ünvanlım, Qobustan səslim

Döyüşən adımdır Vətənim mənim,

Müqəddəs andımdır Vətənim mənım.

    YANILTMACLI  BƏNDLƏR     

Çəpərdən aşdı çəpış,

Daşa dırmaşdı çəpiş.

Anasını itircək

Yolunu çaşdı çəpiş.

 Kuklamın adı Almaz,

Gözü almazdan qalmaz.

Kuklam qalın geyinsə,
Almaza soyuq olmaz.

Pişiyim ağ xallıdır,

Tükü yumşaq, xallıdır.

Pişiyim də Xallı tək

Sakitdi, ağıllıdı.

Körpüdən keçdi keçi,

Çaydan su içdi keçi.

Meşədə buynuzundan

Kola ilişdi keçi.

Yerkökü dərdi dovşan,

Dərdi, gətirdi dovşan.

Seçib bir kök yerkökü

Dostuna verdi dovşan.

O əyri  qıç çəyirtgə

Çox uçar ləkdən-ləkə,

Görəsən kim salıbdır

Çəyirtgəni bu kökə?

Dələ dəcələm, dedi,

Belə dəcələm dedi.

Xoşlamıram nə yatam,

Nə də dincələm dedi.

Gəlinciyim incədir,

Gəlin, görün necədir?

Yatır, durur, oturur,

Əcəb ürəyimcədir.

Beş danam, beşbaş danam,

Beşi də qardaş danam.

Su, saman, sahmanlaram,

Ac qalmasın kaş, danam.           

         KƏPƏNƏKLƏR   

Qanadları xallı ləçək,

Uçar lək-lək, çiçək-çiçək.

Özü göyçək, xalı göyçək

Kəpənəklər, kəpənəklər.

Çəmən-çəmən səfər eylər,

Güldən-gülə xəbər eylər.

Bir sükutla güzar eylər

Kəpənklər, kəpənəklər.

Şehli çəmənlər içində

Yuyunarlar zər içində.

Yatarlar güllər içində

Kəpənəklər, kəpənəklər.

